
Bilingvalni govornici ne usvajaju fonologiju na isti način kao monolingvalni govornici. Oni koriste različite fonološke procese koji su specifični za svaki od jezika koji govore. 

Cilj ovog istraživanja je ispitati učestalosti, vrste i oblike artikulacijskih poremećaja i fonoloških poremećaja kod školske djece koja žive u goranskoj bilingvalnoj sredini, utvrditi da li postoje razlike u artikulacijskim i fonološkim varijablama djece goranske bilingvalne sredine u odnosu na spol i školsku dob te ispitati povezanost artikulacijskih i fonoloških poremećaja. Uzorak ispitanika činila su 103 ispitanika, oba spola, hronološke dobi od 6 do 15 godina koji su učestvovali u nastavi na bosanskom jeziku, a koji kod kuće, u porodici,  pričaju goranski govor. Ispitivanje je provedeno na bosanskom jeziku, sa ciljem utvrđivanja poremećaja samo u bosanskom jeziku. Ispitivanje je provedeno na Kosovu, u regiji Gora.

Rezultati su pokazali da nema značajnih odstupanja u artikulacijskim sposobnostima kod djece goranske bilingvalne sredine u odnosu na njihove vršnjake iz monolingvalnih sredina. Prevalenca artikulacijskih poremećaja 11,65%, sa većom učestalošću kod ispitanika osnovnoškolske dobi. Lambdacizam je bio najučestaliji artikulacijski poremećaj kod ispitanika, a od oblika poremećaja izgovora najučestalija je distorzija glasova. Prevalenca fonoloških poremećaja je znatno veća kod ispitanika goranske bilingvalne sredine, u odnosu na prevalencu fonoloških poremećaja u monolingvalnim sredinama i iznosi 33,9%. Kod djece goranske bilingvalne sredine uočena su posebna fonološka zapažanja (procesi). Primjećene pojave su ne razlikovanje afrikatskih parova, slivanje glasa nj u n i izostavljanje glasa h. Ne postoji statistički značajna razlika u artikulacijskim i fonološkim varijablama u odnosu na spol i školsku dob ispitanika. 

Na osnovu svega navedenog može se rezimirati da je bilingvalna sredina mogući podstrekač neželjenih (ili nestandardnih) pojava na fonološkom planu, dok takve pojave na artikulacijskom planu ovim istraživanjem nisu utvrđene. Dobiveni rezultati će dati bolji doprinos razumjevanju korelacija bilingvizma i artikulacijsko-fonoloških poremećaja, doprinijeće razvoju i unapređenju logopedske prakse i omogućit će bolje razumjevanje problema jezika, višejezičnosti, artikulacije i fonologije i njihove patologije. 

